
Elurteak ez du kalterik eragin Nafarroako errepide sare nagusian 
Nabarmentzeko moduko istripu bat bakarrik gertatu da: Puiun kamioi bat errepidetik atera da eta jatetxe bat jo du
2009ko abenduak 17, osteguna.  Foru erkidegoan elurteak ez du errepide sare nagusia kaltetu: ibilgailuentzat irekita egon da denbora guztian. Edozein modutan, kontuz ibili beharra dago, batik bat gaur gauetik aurrera; izan ere, giroa hoztu egingo da (zero azpitik bost gradura jaitsiko da) eta izotza sor daiteke.
Nabarmentzeko moduko istripu bat bakarrik gertatu da: kamioi batek Puiuko Victoria jatetxearen kontra jo du, N-121 errepidean (Iruña-Tutera), eta gidaria arin zauritu da.
Eguerdiko 11.30ean errepide sare nagusia irekita zegoen, Herri Lan, Garraio eta Komunikazio departamentuak elurra kentzeko 83 makina mobilizatu baititu. Gainera, foruzain eta guardia zibil gehiago jarriko dituzte errepideetan eta, bihar, goizeko 6.00etatik aurrera, koordinazio organoak antolatuko dituzte, errepideak zaintzen eta kontrolatzen dituzten enpresa esleipendunekin batera, hiru lekutan: Altsasuko lotunean; Irurtzunen, A-15 errepidean; eta Iruñeko ingurabidean.
Informazio eguneratua behar izanez gero, Nafarroako Gobernuaren web orrira jo edo telefono zenbaki hauetara deitu besterik ez dago: 900 400 100 (Nafarroako errepideak) eta 900 123 505 (Trafikoko Zuzendaritza Nagusia).
Neguko Bidezaintza Plana koordinatzen duen batzorde iraunkorra gaur goizean bildu da Nafarroako Jauregian. Batzordeak erabaki du Neguko Bidezaintza Planean elurteari aurre egiteko jarritako bitartekoak bihar arte aktibatuta edukitzea. Batzordeko kideak hauek dira: Barne eta Herri Lan departamentuetako zuzendari nagusiak, Juan Ramon Rabade Iraizoz eta Jose Luis Echavarri Arraiza, hurrenez hurren; eta errepideen zaintzako, Nafarroako Larrialdi Agentziako, Foruzaingoko eta Guardia Zibileko ordezkariak.
Elurra eta izotza dagoen lekuetan nola ibili
Bidezainek ematen dituzten eta informazio paneletan agertzen diren jarraibideei kasu egitea ezinbestekoa. Horrez gain, Nafarroako Gobernuak aholku hauek eman ditu:
1. Ezinbestekoa ez bada, ez hartu ibilgailua, eta, ahal izanez gero, baliatu garraio publikoa.
2. Automobila hartzea nahitaezkoa bada, informatu zer eguraldi egiten duen eta errepideak nola dauden; kateekin, sakelako telefonoarekin, kargatzailearekin eta, ahal izanez gero, erreserba bateriarekin ibili; berotzeko arropa, alkohola, haizetakoari izotza kentzeko arraska, e.a eraman.  

3. Ahal izanez gero, ez bidaiatu bakarrik. Esaiozu norbaiti nora zoazen, zer bide egingo duzun eta noiz helduko zaren.
4. Irten baino lehen, begiratu gurpilak (ordezkoa barne), izotz-kontrakoa, bujiak, bateria, argiak, haizetakoa, hozgarria eta berokuntza sistema.
5. Nahitaez automobila hartu behar baduzu, bidaia egunez egin eta autopista edo errepide nagusietatik joan.
6. Irten baino lehen tanga erabat bete eta 100 kilometrotik 100 kilometrora erregaia hartzeko gelditu; era horretan erregai nahikoa edukitzea bermatuko duzu, behar izanez gero.
7. Errepidean elur gogorra edo izotza badaude: kateak jarri, martxa motzekin gidatu eta leku ospeletan sortzen den izotzarekin kontuz ibili, automobilaren alde batek elur berria zapaltzen duela. Halaber, poliki ibili, bat-batean bira egin, balaztatu edo abiadura azkartu gabe. Izotz gainean ez da komeni balaztatzea. Balaztatzeko komeni da martxa jaistea.

